
Vastraharanam

ವಸ್ತ್ರಹರಣಂ

ಶ್ರೀವಲ್ಲವೇಂದ್ರನಂದನಾಯ ನಮಃ .
ವನ್ಯಾಶ್ರಿತಾ ಮುರಾರಿಃ ಕನ್ಯಾಃ ಸನ್ಯಾಯಮುನ್ಮದಯನ್ .

ಅನ್ಯಾಭಿಲಾಷಿತಾಂ ತೇ ಧನ್ಯಾರ್ಪಿತಸೌಹೃದೋ ಹನ್ಯಾತ್ .. 1..

ಸಹಸಿ ವ್ರತಿನೀರಭಿತಃ ಕೃತಿನೀರ್ಗಿರಿಜಾಸ್ತವನೇ ಸಲಿಲಾಪ್ಲವನೇ
ಕಲಿತೋಲ್ಲಸನಾಃ ಕಿಲ ದಿಗ್ವಸನಾಸ್ತಟಭಾಕ್ಪಟಿಕಾ ರಸಲಂಪಟಿಕಾಃ
ಸ್ಫುಟಬಾಲ್ಯಯುತಾಃ ಪಶುಪಾಲಸುತಾಃ ಕುತುಕೀ ಕಲಯನ್ಮತಿಮುಲ್ಲಲಯನ್ನ್
ಉಪಗತ್ಯ ಮನೋಭವವತ್ಕಮನೋ ಹೃತವಾನ್ ಸಿಚಯಾನ್ ಸುಹೃದಾಂ
ನಿಚಯಾಂತರಗಂ ತರಸಾ ಪ್ರಿಯಕಂ ಸ್ವರಸಾದಧಿರುಹ್ಯ ನಗಂ ತಟಕಾನನಗಂ
ಕೃಪಯಾ ಸ್ನಪಯನ್ನಥ ತಾಸ್ತ್ರಪಯನ್ ಪೃಥುಲಾಂ ಸರಟೀಧೃತಧೌತಪಟೀ
ಪಟಲೋ ಹಸಿತಪ್ರಭೋಯೋಲ್ಲಸಿತಃ ಶೃಣುತ ಪ್ರಮದಾ ಗಿರಮಶ್ರಮದಾಂ
ಉಪಗತ್ಯ ಹಿತಾಮಭಿತಃ ಸಹಿತಾ ಯದಿ ವಾ ಕ್ರಮತಃ ಸ್ಫುಟವಿಭ್ರಮತಃ
ಸಿಚಯಾನ್ನಯತ ಚ್ಛಲನಂ ನಯತಃ ಕಥಿತಂ ನ ಮಯಾ ಜನುಷಃ ಸಮಯಾದ್
ಅನೃತಂ ಲಲಿತಾ ಯಶಸೋಜ್ಜ್ವಲಿತಾ ವಿದುರಿಂದುಹೃದಸ್ತದಮೀ ಸುಹೃದ-

ತನವೈ ನ ಹಸಾದುದಿತಂ ಸಹಸಾ ಬತಯೂಯಮಿತಾ ವ್ರತತಃ ಶ್ರಮಿತಾ
ಇತಿ ಸಂಕಥಯನ್ ಪಟುತಾಂ ಪ್ರತಹ್ಯನ್ನತಿಚಂಚಲ ಹೇ ವಿಶ ಮಾ ಕಲಹೇ
ವಿತರಾದ್ಯ ಪಟಂ ಕುರು ಮಾ ಕಪಟಂ ಕರವಾಮ ಸದಾ ವಚನಂ ರಸದಾ-
ತವ ದಾಸ್ಯಪರಾ ನ ವಯಂ ತ್ವಪರಾ ನ ಹಿ ಚೇತ್ ತ್ವರಿತಂ ನಿಖಿಲಂ ಚರಿತಂ
ಖಲು ರಾಜ್ಞಿ ತವ ಪ್ರಬಲೇ ಕಿತವ ಪ್ರಗದಾಮಮದೋದ್ಧತಘೋರಮದೋ
ವಚನಂ ಚ ರುಷಾ ಪ್ರಸರತ್ಪುರುಷಾಕ್ಷರಮಿತ್ಯುದಿತಂ ಸರುಷಾ ರುದಿತಂ
ಜಡತಾಕಲಿಲೇ ಯಮುನಾಸಲಿಲೇ ವಿಲಸದ್ವಪುಷಾಂ ಗುರುಕಂಪಜುಷಾಂ
ಚಲಚಾರುದೃಶಾಂ ಬಹುಧಾ ಸುದೃಶಾಂ ನಿಶಮಯ್ಯ ತತಃ ಪ್ರಣಯೀ ಸತತ
ಸ್ಮಿತಚಂದ್ರಿಕಯಾ ಸ್ಫುರಿತೋಽಧಿಕಯಾ ಯದಿ ಯೂಯಂ ಋತೇ ಮಮ
ವಾಗಮೃತೇ
ಭವಥ ಗ್ರಹಿಲಾ ನಿಯತಂ ಮಹಿಲಾ ಉಪಸೃತ್ಯ ತತಃ ಪ್ರಿಯಕಾತ್ ಪತತಃ
ಸ್ವಪಟೀಪದಕಾನ್ ಸ್ವಪರಿಚ್ಛದಕಾನ್ಉರರೀಕುರುತ ಪ್ರಮದಾದ್ ಗುರುತ-
ತ್ಯಜತಾನುಚಿತಂ ಹೃದಿ ಸಂಕುಚಿತಂ ನ ಹಿ ಚೇನ್ನಿತರಾಂ ನ ಪಟಾನ್

ವಿತರಾಮ್ಯುರುವೀರ್ಯಚಯೇ ಮಯಿ ಕಿಂ ರಚಯೇನ್ನೃಪತಿಃ ಪರಿತಃ ಸ ರುಷಾ
ಭರಿತಃ
ಸ್ಫುಟಮಿತ್ಯಮಲಂ ನಿಗದನ್ ಕಮಲಂ ಭ್ರಮಯನ್ನ್ ಉದಿತಃ ಶಶಿವನ್ಮುದಿತಃ
ಸ್ವಕರಾಂಬರಿಣೀರಥ ತಾ ಹರಿಣೀನಯನಾಃ ಕಲಯನ್ ಸ್ವಶಿರಶ್ಚಲಯನ್
ಬತ ನಗ್ನತಯಾ ಸ್ಪೃಹಯೋನ್ನತಯಾ ಜಲಮಜ್ಜನತಃ ಕೃತವರ್ಜನತಃ
ಕಪತೇರ್ಜನಿತಾ ಲಘುತಾ ವನಿತಾಸ್ತದಲಂ ದುರಿತಕ್ಷತಯೇ ಸ್ಫುರಿತ
ದ್ಯುತಿಸುಂದರಯೋರ್ಯುಗಲಂ ಕರಯೋಃ ಶಿರಸಿ ಪ್ರಯತಾ ದ್ರುತಮರ್ಪಯತಾ
ರುಣಮಿತ್ಯಧುನಾ ನಿಜವಾಙ್ಮಧುನಾ ಪರಿಲಭ್ಯ ಮದಂ ಹೃದಿ ವಿಭ್ರಮದಂ
ಕಿರತೀಭಿರಲಂ ನಯನಂ ವಿರಲಂ ರಚಿತಾಂಜಲೀಭಿಃ ಪ್ರಮದಾವಲೀಭಿಃ
ಪ್ರಣತೋ ಮಧುರಃ ಕೃತಕಾಮಧುರಃ ಸುಭಗಂಕರಣಂ ವಸನಭರಣಂ
ವಿಹಿತಾನತಯೇ ಲಾಲನಾತತಯೇ ದದದಂಕುರಿತಪ್ರಣಯಚ್ಛುರಿತಃ
ಪರಿತೋ ಹೃಷಿತೇ ಮದನೋತ್ತೃಷಿತೇ ತ್ರಪಯಾ ನಮಿತೇ ಪ್ರಿಯಸಂಗಮಿತೇ
ನವರಾಗಧರೇ ದ್ಯುತಿಭಾಗಧರೇ ಹಸಿತಾಂಕುರತಃ ಸ್ಫುರಿತೇ ಪುರತಃ
ಸ್ಥಗಿತೇ ರಸನಾವಿಲಸದ್ವಸನಾಕುಲಿತೇ ಪೃಥುನಾ ಸ್ಫುಟವೇಪಥುನಾ
ಚಲದಗ್ರಕರೇ ಪ್ರಮದಾಪ್ರಕರೇ ವಿಹಿತೇಷ್ಟವರಃ ಪ್ರಣಯಿಪ್ರವರಃ
ಸುತರಾಂ ಸುಖಿಭಿರ್ವಲಿತಃ ಸಖಿಭಿರ್ಬಹುಧಾಖುರಲೀವಿಲಸನ್ಮುರಲೀ
ನವಕಾಕಲಿಕಾಲಿಭಿರುತ್ಕಲಿಕಾಕುಲಮುನ್ನಮಯನ್ ಸುದೃಶಾಂ ರಮಯನ್
ಧಿಯಮುನ್ಮದನಃ ಕೃಪಯಾ ಸದನಪ್ರಹಿತಪ್ರಮದಃ ಕಲಿತಪ್ರಮದಃ
ಕುಸುಮಸ್ತವಕಂ ಶ್ರವಣೇ ನವಕಂ ದಧದಾಭರಣಂ ಜಗತಾಂ ಶರಣಂ
ಜಯ ಕೇಶಿಹರ ಪ್ರಮಣಾ ವಿಹರ ತ್ವಮತಿಪ್ರಣಯಂ ಸ್ವಜನೇ ಪ್ರಣಯನ್
ಮಯಿದುರ್ಹೃದಯೇ ಭಗವನ್ ವಿದಯೇ ಕಲಯೇರರುಣಾಧರ ಹೇ ಕರುಣಾಂ ..

ಕುಸುಮಸ್ತವಕಚ್ಛಂದಃ
ಯಸ್ಯ ಸ್ಫೂರ್ತಿಲವಾಂಕುರೇಣ ಲಘುನಾಪ್ಯಂತರ್ಮುನೀನಾಂ ಮನಃ
ಸ್ಪೃಷ್ಟಂಮೋಕ್ಷಸುಖಾದ್ ವಿರಜ್ಯತಿಝಟಿತ್ಯಾಸ್ವಾದ್ಯಮಾನಾದಪಿ .

ಪ್ರೇಮ್ಣಸ್ತಸ್ಯ ಮುಕುಂದ ಸಾಹಸಿತಯಾ ಶಕ್ನೋತು ಕಃ ಪ್ರಾರ್ಥನೇ
ಭೂಯಾಜ್ ಜನ್ಮನಿ ಜನ್ಮನಿ ಪ್ರಚಯಿನೀ ಕಿಂತು ಸ್ಪೃಹಾಪ್ಯತ್ರ ಮೇ .. 2..

ಇತಿ ಶ್ರೀರೂಪಗೋಸ್ವಾಮಿವಿರಚಿತಸ್ತವಮಾಲಾಯಾಂ ವಸ್ತ್ರಹರಣಂ ಸಂಪೂರ್ಣಂ
.

